Dechrau cerdd yn adrodd cyneddfau’r oes hon gyda rhybudd i bawb wellhau cyn ei ddiwedd, i’w chanu ar Charity Meistres.
1.
Trwy amynedd, Gymry mwynion, yn dirion dowch, wŷr ffraeth, deffrowch, 
I wrando geirie o gariad, ar ganiad clymiad clywch;
Mae’r Iesu yn dywedyd, “Gwyliwch ar fôr a thir rhag cysgu’n hir,
Rhowch oel i’ch lampe yn wisgi i gael goleuni yn glir”;

Y diwrnod sydd yn pasio, rhaid inni frysio, gweithio’n gall
Rhag ofn tan go’ o’r nefol fro i ni lithro i foddio’r fall;
Y byd sydd wrth ei fagle, ni phery ein dyddie un fodde fawr,

Mae gar ein bron uwch daear gron arwyddion moddion mawr.

2.

Bu yn nyddie Noa arwyddion, a hyn o hyd cyn boddi’r byd

A difa’r holl drigolion oedd drawsion fryntion fryd;
Pob pechod a drygioni i’w plith yn glau oedd amlhau,

Godineb a phob gwagedd yn rhyfedd i’w fawrhau;
Gwnâi’r nefol Dad eu diben, buon’ yno yn llefen yn y lli’,
Bob nos a dydd arwyddion sydd o newydd eto i ni;
Cadd Sodom ei chynghori cyn iddi drwyddi dorri’n dân,

Yn hyll ei gwawr hi syrthie i lawr un awr, bob mawr a mân.
3.
Mae yn yr amser yma arwyddion oddi wrth Dduw Tri i’n galw ni

I ’mado â llwybre camwedd, mae ein llygredd fel y lli’;
Bu daeargryn ofnadwy yn llawer gwlad trwy wyrthie’r Tad,

Er hyn mae fo yn drugarog alluog rywiog rad;
Arwyddion yn yr wybyr sydd yn eglur [


]
Duw Tad o’r ne’ ym mhob rhyw le mae  [

]
Mae d’ysbryd a’th wirionedd a’th b[


]
I’n galw i’r ne’ o bob rhyw le [



]
4.
Nid ydyn ninne yn meddwl am ddydd a ddaw yn brudd mewn braw, 

Pawb sy am ddal anghenog mor llidiog tan eu llaw;
Mae llawer am ryfela a lladd o hyd holl wŷr y byd,

Bydd arall ynte yn fwrdriwr neu fradwr yn ei fryd;
Pwy sydd heb genfigen yn ei berchen yma yn byw?
Neu pwy mor ffri yn ein gwledydd ni sy’n ofni’n ddifri’ Dduw?
Wynebe pawb sy’n llyfnion ag ymadroddion fwynion faeth,

Trwy’r galon gre’ ym mhob rhyw le mae nwyde a gwynie gwaeth.
5.
O eisie ’mendio ein buchedd rhôi’r Tad o’r nef mewn gwlad a thref 
Drudanieth i droi dynion yn llymion ym mhob llef;
Bu llawer gwan yn gweiddi a’i fyd yn dynn mewn pant a bryn,

Gwarede’r gwir Dduw sanctedd nhw yn rhyfedd eto er hyn;
Yrŵan danfon llawndra, mae Duw gorucha’ yn noddfa i ni,
Dyle pob gwlad roi mawl yn rhad heb wad, Dduw Tad, i ti;
Y ninne mewn drwg fuchedd sy’n dilyn camwedd, oeredd wg,
Mewn llan a thre’ a phob rhyw le bydd weithie droee drwg.
6.
Mae sôn am ryfel enbyd a lladd yn glir ar fôr a thir, 

Gall Iesu trwy ddedwyddwch roi eto heddwch hir;
Mae brenin Prwsia ffyddlon mewn blinder byd, a hynny o hyd,
Trwy ddichell a ffals galon gelynion fryntion fryd;
Duw Tad o’i bresenoldeb a roddodd rwydeb yn ei ran,

Mae’n fentriwr ffri uwchben y lli’ rhag tlodi a gweiddi o’r gwan;
Trwy Dduw o’r nefoedd dirion lladd ei elynion hyllion haid,
Fel Josiwa ymlaen yr â er gwaetha’ i’r blina’ blaid.
7.
Petaen ninne yn Lloeger heb ormod bai yn rhwydd bob rhai 

O’n blaene dim gelynion, naws oerion, fyth ni sai’;
Pawb sydd yma rŵan am roddi ei fryd ar drysor drud

Heb gofio’r annherfynol dragwyddol farwol fyd;
Os caiff y corff ei reidie a phob plesere heb ame byth

Am enaid gwan yn unrhyw fan ni chofian’ tra bo chwyth;
Rhyfeliff pawb am fawredd neu ryw anrhydedd yn eu rhan,
Fel llanw a thrai yw’r tir a’r tai, bydd meirw rhai yn y man.
8.
Mae pawb yn bur ofalus neu yn cofio’n glir a dweud y gwir 
Na ddêl i’r corff mo’r eisie tra byddo ein dyddie ar dir;
Os daw na briw na chlefyd i’n blino yn awr rhwng lloer a llawr

Rhaid mynd ymhen ychydig i ’mofyn Meddyg mawr;
Pwy edy yn ôl un aelod i ddiodde’ nychdod gafod gerth
A’r enaid prudd bob nos a dydd heb ffydd yn nydd ei nerth?
Ac er ei fod yn glwyfus neu yn anafus gyda ni

Pwy yn un lle sydd na nos na dydd yn brudd o’i herwydd hi?
9.
Gan fod yr enaid druan mor glaf ar dwyn yn gwneud ei gŵyn,

Galwn ninne yn ddiddig, Ow! ’r Meddyg, er ei mwyn,

A cheisiwn yn ein hamser trwy edifarhau a llwyr wellhau 

Ryw ffasiwn nefol ffisig wych unig i’w iacháu,

A chodwn ryfel dibaid ym mharti’r enaid, euraid oedd,
Â’r ddaear hon, mae lladd yn llon ei elynion flinion floedd;
Trwy guro i lawr lu Satan, gelyn aflan lydan lid,

Ei wrthwynebu fe trwy grefydd gre’, cawn ni’r nef gaere i gyd.
10.
Gwybyddwn yn ddiame mai pob drwg wŷn gwnâi’r dilyw ei hun,
’R un foddion yr ydyn ninne cyn dyddie Mab y Dyn;
Mae’r awr yn agos aton, ni ŵyr yn ffri ond un Duw Tri
Nad alle fod yn groyw cyn diwedd heddiw hi;
Yrŵan byddwch barod cyn delo diwrnod trallod trist,
O bechod cudd ewch bawb yn rhydd trwy ddilyn crefydd Crist;
Trwy geisio’r wisg briodas i fynd i’r dyrnas wiwras wen,
Duw Tad o’r ne’ o luniedd le, ein beie madde, Amen.
Ffynhonnell

Nodiadau
oel i’ch lampe (pennill 1):  Cyfeiriad at ddameg y deg morwyn, gw. Mathew 25.1–13.
daeargryn … arwyddion yn yr wybyr (pennill 3):  Gw. ‘Pob Cymro cywir galon’.
llawndra (pennill 5):  Gw. ‘Gwir Frenin nefol gaere’.

brenin Prwsia … mewn blinder byd (pennill 6):  Cafodd Ffredrig Fawr, brenin Prwsia, fuddugoliaeth ysgubol ym mrwydr Rosbach ar 5 Tachwedd 1757, yn erbyn lluoedd Ffrainc ac Awstria, ond ni bu 1758 yn flwyddyn cystal.
*

Dechrau Cerdd yn adrodd Cyneddfau’r oes hon gydag rhybydd i bawb wellhau Cyn ei ddiwedd yw chanu ar Charity meistres.

1.

Trwy amynedd gymru mwynion yn dirion Dowch wyr ffraeth deffrowch,

I wrando geiriau o gariad ar ganiad clymiad clowch,

Mae’r Jesu’n dweudyd gwiliwch ar fôr a thir rhagcysgu’n hir,

Rhowch oel ich lampe’n wisgi i gael goleuni’n glir;

Y diwrnod sydd yn pasio rhaid ine frysio gweithio’n gall

Rhag ofn Tan go or nefol fro ini lithro i foddio’r fall,

Y byd sydd wrth i fagle ni fferu’n dyddie un fodde fawr,

mae gar ein dron uwch daear gron arwyddion moddion mawr,

2.

Bu yn nyddiau noa arwyddion a hyn o hyd cyn boddi’r byd,

A difa’r holl drigolion oedd Drawsion fryntion fryd.

pob pechod a drygioni yw plith yn glau oedd yn amalhau

godineb a phob gwagedd yn rhyfedd yw fawrhau,

Gwnae’r nefol dad ei diben buon yno’n llefen yn y lli

Bob nosa dydd arwyddion sydd o newydd etto i ni,

Cadd sodom ei chynghori cyn iddi drwyddi dori’n dan,

Yn hyll i gwawr hi Syrthie i lawr yn awr bob mawr a mân

3.

mae’n’r amser yna arwyddion oddiwrth dduw Tri in galw ni,

I mado a llwybre Camwedd mae’n llygredd fel y lli,

Bu daeargryn ofnadwy yn llawer gwlad trwy wrthie’r Tâd,

Er hyn mae fo’n drigarog a lluog rowiog rad

Arwyddion yn yr wybur sydd yn egly[ ] [

]

Duw Tad or ne ymhob rhiw le ma[ ] [


]

mae d’ysbryd ath wirionedd ath b[


]

In galw ir ne o bob rhiw [



]

4.

Nid ydem ninau n’meddwl am ddydd addaw yn brydd mewn braw,

Pawb su am ddal anghenoog mor llidiog tan ei llaw,

mae llawer am ryfela a lladd o hyd holl wyr y byd,

bydd arall ynte’n fwrdriwr neu fradwr yn i fryd,

Pwy sydd heb genfigen yn i berchen yma’n byw,

Neu Pwy mor ffri yn ein gwledydd ni su’n ofni’n ddifri dduw,

Wynebau pawb su o llyfnion ag ymadroddion fwynion faeth,

Trwy’r galon gre ymhob rhiw le mae nwyde a gwnie gwaeth

5.

O eisie mendio’n buchedd rhoe’r Tad or nef mewn gwlad a thref

Drudanieth i droi dynion yn llymion ymhob llef

bu llawer gwan yn gweiddi ai fŷd yn dyn mewn pant a bryn,

Gwarede’r gwir dduw sanctedd nhw’n rhyfedd eto er hyn

yr owan danfon llawndra mae Duw gorucha yn noddfa ini

Dylae pob gwlad roi mawl yn rhad heb wad dduw Tad iti

y ninau mewn drwg fuchedd su’n dilin camwedd oeredd ŵg

mewn llan athre a phob rhiw le bydd weithie droue drwg

6.

mae son am Ryfel enbyd a lladd yn glir ar for a thir,

Gall Jesu Trwy ddedwddwch roi eto heddwch hir,

mae Brenin pryssia ffyddlon mewn blinder byda hyny o hyd

Trwy ddichell a phals galon gelynion fryntion fryd

Duw Tad oi bresenoldeb a roddodd rwydeb yn ei ran,

Mae’n fentriwr ffri uwch ben y lli rhag clodi a gweiddior gwan,

Trwy dduw or nefoedd dirion lladd i elynion hyllion haid

Fel Josiwa ymlaen yr a er gwaetha ir blina blaid

7.

Peten inau yn lloeger heb ormod bai yn rhwydd bob rhai

On blaene dim gelynion naws oerion fyth ni sai,

Pawb Sydd yma’r owan am roddi ei fryd ar drysor dryd

Heb gofio’r anherfynol dragwyddol farwol fyd,

Os ceiff y corph i reidie a phob plesere heb ame byth,

Am enaid gwan yn un rhiw fan ni chofian tra bochwyth

rhyfeliph pawb am fawredd neu riw anrhydedd yn ei rhan

Fel llanw a Thrai yw r Tir ar Tai bydd meirw rhai yn y man

8.

Mae pawb yn bur ofalus neu’n Cofio’n glir a dweyd y gwir

Na ddelir corph mor eisie Tra byddo’n dyddie ar dir,

Os daw’na briw na chlefyd in blino yn awr rhwng lloer a llawr

rhaid mynd ymhen ychydig i mofyn meddig mawr,

Pwy edu’n ol un aelod i ddiodde nychdod gafod gerth,

Ar enaid prudd bob nos a dydd heb ffydd yn nydd ei nerth

ager ei fod yn glwyfus neu yn anafus gyda ni

Pwy’n un lle sydd na nos na dydd yn brydd oi herwydd hi

9.

Gan fod yr enaid druan mor glaf ar dwy’n yn gwneyd i gwyn,

Galwn inau’n ddiddig ow’r meddig er ei mwyn,

A cheisiwn yn ein hamser trwy edifarhau a llwyr wellhau 

Riw ffasiwn nefol ffisig wych inig yw Jachau,

A chodwn Ryfel dibaid ymharti yr enaid euraid oedd

Ar ddaear hon mae lladd yn llon i elynion flinion floedd

Trwy guro I lawr y satan gelyn aflan lydan lid,

I wrthnebu fe trwy grefydd gre cawn i’r nef gaere i gid

10.

Gwybyddwn yn ddiame mae pob drwg wŷn gwnae ’rdiluw i hŷn

’run foddion’r ydem nine Cŷn dyddie mab y dyn,

Mae’r awr yn agos aton ni wyr yn ffri ond un duw Tri,

nad alle fod yn groew cyn diwedd heiddiw hi

Yr owan byddwch barod cyn delo diwrnod trallod trist,

O bechod cŷdd ewch bawb yn rhydd trwy ddilin crefydd Crist

Trwy geisio’r wisg briodas i fynd ir dyrnas wiw ras wen

Dyw Tad or ne o liniedd le ein beie madde Amen.

Hugh Jones Llangwm ai cant

Y testun

Argraffwyd yn yr Amwythig tros William Roberts. Gwelir y dyddiad 1758 mewn print ar yr wynebddalen.

